
nannja, bagimana ia nanti goenaken itoe oewang jang bakal mendjadi miliknja, daja-oepaja apa ada ang paling baek, soepaja kerdjahannja tida djadi gagal. Begitoelah terpoeter-poeter ia bikin panas otaknja, sampe achirnja matahari terbit. Koetika itoe ia rasaken seperti kapalanja ada djadi bengap, badannja dirasaken melajang, dan pengabisannja ia djadi meriang.

Di itoe hari djoega Emot ada lebi soeka traoesa gendong boengkoesan, kerna ia poenja antero toeboe masi ada tida karoean rasanja. Tapi ia pikir: „Kaloe goea tida djalan seperti tjengkauw, habis dateng-dateng pergi ka Gang Toko boeat lepas oempan, ini ada banjak tida baeknja. Sedikitnja boleh djadi orang nanti pasang mata pada goea. Kaloe kadjadian begitoe, nanti membikin soesa goea poenja oeroesan.“ Lebi djaoe, bilah menoeroetin enak badannja, memang Emot ada lebi soeka tinggal di roemah, tapi kombali ia merasa kwatir, jang tjara begitoe nanti hilang tempo dan achirnja samoea nanti djadi terlaloe laat. Itoelah sebabnja ia soeda paksa sadja berdjalan, maski poen ia poenja awak sabetoelnja masi soemeng, satoe penjakit jang tida boleh dibilang enteng bagi orang seperti ia, jang soeda banjak oemoer.

Tatkalah sampe di Gang Toko, lantas sadja Emot itoe masoek ka tempat kadiamannja satoe toekang roti baso, jang terkenal di sitoe seperti

